Nafarroako Gobernuaren ibilgailu-parkearen
kudeaketa (2011ko ekitaldia)

I. Sarrera

Ibilgailu-parkearen gaineko fiskalizazioa Kontuen Ganberaren 2012ko programan sartu zen. 

Azterketa-lana auditoriako bi teknikarik eta auditore batek osaturiko lantalde batek egin zuen, 2011ko abendutik 2012ko apirilera bitartean. Lantalde horrek, bestetik, Kontuen Ganberako zerbitzu juridiko, informatiko eta administratiboen laguntza izan du. 

Eskerrak eman nahi dizkiegu Lehendakaritzako, Administrazio Publikoetako eta Barneko Departamentuko Segurtasun Politikak Garatzeko Zerbitzuko eta Ekonomia eta Ogasun Departamentuko Ondare Zerbitzuko langileei lan hau egiteko eman diguten laguntzarengatik. 

II. Ibilgailu-parkea

II.1. Definizioa, antolamendu-egitura eta eginkizunak

Ibilgailu-parkea Nafarroako Gobernuaren eta haren erakunde autonomoen ibilgailu- eta makineria-flotak osatzen du.

Lehendakaritza, Justizia eta Barne Departamentuko Barne Zuzendaritza Nagusiko Segurtasun Politikak Garatzeko Zerbitzua, eta zerbitzu horren barrenean, Ibilgailu Parkearen Atala dira ibilgailu-parkeko flota kudeatzeaz arduratzen diren organoak; horretaz gain, agintariak eta langileak garraiatzeko zerbitzuen kudeaketaz ere arduratzen dira. 

Zehazki, honako eginkizunak dauzkate esleituta:

· Agintariak eta langileak garraiatzea.

· Ibilgailu- eta makineria-flotaren konponketa-lanen, erregaien eta aseguruen kudeaketa zentralizatua.

· Ibilgailuak eta makineria erosten eta renting kontratuak egiten parte hartzea. Horiek, betiere, Ekonomia eta Ogasun Departamentuko Ondare Zerbitzuak izapidetzen ditu. 

2011ko uztailetik aurrera, Nafarroako Foru Komunitateko Administrazioaren departamentu-egitura berria onetsi zen, eta ibilgailu-parkearen kudeaketa-unitateetako batzuk aldatu ziren. Egitura organiko berria txosten honi atxikitako organigraman ageri dena da.

II.2. Baliabideak

Langileak

2011ko abenduaren 31tik aurrera, 55 pertsona (48 funtzionario eta 7 lan-kontratudun) ari ziren lanean ibilgailu-parkean. Horietatik, 41ek gidari postuak betetzen zituzten.

Ibilgailuak eta makineria

2011ko abenduaren 31n, ibilgailu-parkearen flota osoa 915 ibilgailuk eta makinak osatzen zuten
. Esleituta daukaten erabileraren arabera sailkatuta daude eta honako mota hauetakoak dira:

· Agintarientzako ibilgailu instituzionalak. 

· Departamentuen ibilgailuak: automobil arruntak, ibilgailu misto egokigarriak (zama-lanetarako eta bidaiarientzako ibilgailu industrialak), lur orotako ibilgailuak eta ibilgailu bereziak (zerbitzu mota jakin baterako baizik erabiltzen ez direnak).

· Polizia-ibilgailuak eta larrialdiak artatzeko ibilgailuak: uniformatuak, kamuflatuak, bereziak eta motozikletak.

Makineriari dagokionez, ibilgailu-parkeak erabilera edo zerbitzu jakin batzuetarako aparatu autopropultsatuak dauzka, bai eta nekazaritzarako makinak ere. 

Honakoak dira ibilgailu-parkearen flota osatzen duten elementuak: 439 automobil –horietatik 46 automobil instituzionalak–, 183 furgoi eta furgoneta, 84 motozikleta, 67 kamioi, 72 nekazaritza-ibilgailu, obretarako eta zerbitzuetarako 19 makina, 40 atoi eta erdi-atoi eta 11 ontzi.

Flotako ehuneko 34 Foruzaingoari atxikitako ibilgailuak dira (315); gainerakoak banatuta daude, baina, bereziki, honakoei atxikita daude: Landa Garapeneko Departamentuari (205 ibilgailu), Nafarroako Larrialdietarako Agentziari (163 ibilgailu), Herri Lan, Garraio eta Komunikazio Departamentuari (59 ibilgailu) eta Hezkuntza Departamentuari (52 ibilgailu). 

Baliabide ekonomikoak

Ibilgailu-parkearen guztizko gastuak 6.057.204 eurokoak izan ziren 2011n; diru-sarrerak, berriz, 59.708 eurokoak izan ziren.

II.3. Araudia 

Honakoak dira, besteak beste, ibilgailu-parkeari aplikatzekoak zaizkien arauak:

· Gobernuaren Erabakia, 2006ko otsailaren 20koa, Nafarroako Gobernuaren makineria- eta ibilgailu-parkearen zerbitzuak emateko modalitateak finkatzen dituena.

· 6/2006 Foru Legea, ekainaren 9koa, kontratu publikoei buruzkoa.

· 128/2011 Foru Dekretua, abuztuaren 24koa, Lehendakaritzako, Administrazio Publikoetako eta Barneko Departamentuaren egitura organikoa ezartzen duena. Foru dekretu hori azaroaren 9ko 237/2011 Foru Dekretuaren bidez aldatu zen. 

· 122/2008 Foru Dekretua, abenduaren 15ekoa, Barne Zuzendaritza Nagusiari atxikirik dauden gidarien berariazko araubidea erregulatzen duena.

· 255/2007 Foru Dekretua, abenduaren 17koa, Nafarroako Foru Administrazioaren eremuan laguntza kontratuak egiteko eskumenak berriz arautzen dituena.

III. Fiskalizazioaren helburuak, norainokoa eta mugak

Fiskalizazioaren helburua zen gure iritzia ematea ondokoen inguruan:

· Ibilgailu-parkearen jardueraren aurrekontu-betetzea 2011n.

· Aplikatzekoa den legediaren 2011ko betetzea.

· Ea kudeaketa efizientzia eta ekonomia printzipioen arabera gauzatu den eta aurreikusitako helburuak bete diren.

Fiskalizazioaren norainokoa Segurtasun Politikak Garatzeko Zerbitzuari esleitutako eginkizunetatik eratorritako eragiketa ekonomikoak dira, eta honela daude jasota aurrekontuan:

· 050 “Barne Departamentuko zuzendaritza eta zerbitzu zentralak” programako “Ibilgailu-parkea” izeneko 050003 aurrekontu-proiektuan jasotzen dira parkeko unitate kudeatzaileetako langileen eta gidarien gastuak, ibilgailu instituzionalen eta parkeko instalazioen gastu arruntak eta ibilgailu instituzionalen erosketak.

· Ibilgailuak eta makineria atxikita dauden departamentuetan berariaz ezarritako kontusailetan jasotzen dira gastu arruntak eta inbertsio-gastuak eta parkeko flotaren gainerakoaren diru-sarrerak. Ibilgailu ez-instituzional horiek direla eta, soilik aztertu dira alokairu-gastuak, konponketa-gastuak, erregai-gastuak eta laguntza teknikoko zein aseguruetako gastuak.

Honakoak izan dira lanaren norainokoaren mugak:

· Ez egotea ez helburu jakin eta kuantifikaturik, ez haiek neurtzeko adierazle egokirik. Helburuak orokorrak dira, eta ibilgailu-parkearen eginkizunen deskribapen bat dira. Txosten honen II.I atalean adierazi dira eginkizun horiek. 

Ibilgailu-parkearen jardueren eraginkortasuna, efizientzia eta ekonomia ebaluatzeko modurik izan ez dugun arren, haren giza baliabideen, gauza-baliabideen eta baliabide ekonomikoen kudeaketa aztertu dugu, bai eta betetako eginkizunak direla-eta ezarri diren barne kontroleko prozedurak ere.

· Departamentu batzuetan, haiei atxikitako ibilgailuen konponketa-gastuak, erregai-gastuak eta aseguru-gastuak kontabilizatu dira aipatutako gastuen kontzeptu ekonomikoa identifikatu ahal izateko behar den xehakapena egin gabe edo behar diren xehetasunak eman gabe.

Hala eta guztiz ere, azterketa batzuk egin ziren konponketa-gastuak, erregai-gastuak eta aseguru-gastuak modu zentralizatuan kudeatzen dituen ibilgailu-parkearen atalak emandako datuekin. Datu horiek, izan, ere ez dute esateko moduko desberdintasunik ageri kontabilizatutakoekin alderatuta.

Lan hori Espainiako Estatuko Kanpo Kontroleko Organo Publikoak Koordinatzeko Batzordeak onetsitako eta Kontuen Ganberaren fiskalizazio-eskuliburuan jasotako sektore publikoaren kontu-ikuskaritzari buruzko printzipioei eta arauei jarraituz, eta azterlanaren helburuen eta inguruabarren arabera beharrezkotzat jo ditugun hautaproba edo prozedura tekniko guztiak aplikatuz gauzatu da.

IV. Iritzia

Lan honen irismenaren arabera, egin den fiskalizazioaren ondorioz, iritzi hau azaltzen dugu:

IV.1. Aurrekontu-betetzea

2011ko guztizko gastuak, agintarien eta langileen garraio-zerbitzuei, parkeko flotaren kudeaketari eta ibilgailuetan eta makinerian eginiko inbertsioei dagozkienak, 6.057.204 eurokoak izan ziren, eta honako kontzeptuei dagozkie: 

	Gastuak
	Guztira

	Langile-gastuak
	1.286.219

	Ondasun arruntak eta zerbitzuak
	4.057.186

	Inbertsioak 
	713.799

	Guztira
	6.057.204


Gastuen guztizkotik, ehuneko 67 ondasun arruntei eta zerbitzuei dagozkie (nagusiki, erregaia eta flotaren konponketak), ehuneko 21 langile-gastuei eta gainerako ehuneko 12a ibilgailuen erosketari. 

Garraio- eta makineria-elementuak saltzeagatik 2011n kontabilizatutako diru-sarrerek 59.708 euro egin zuten. 

2011n, ibilgailu-parkeko gastuen eta diru-sarreren aurrekontu-betetzeak behar bezala islatzen du ekitaldi horretan izandako jarduera.

IV.2. Legezkotasuna

Orokorrean, ibilgailu-parkearen 2011ko jarduera legezkotasun printzipioaren arabera gauzatu zen.

V. Ondorioak

Ondoren deskribatuko ditugu eginiko fiskalizazioaren ondorio nagusien gaineko iruzkina. 

V.1. Langile-gastuak

2011n kontabilizatutako langile-gastuek 1.286.219 euro egin zuten. Gidariei eta parkeko flotaren kudeaketarako langileei dagozkie.  

Ibilgailu-parkeko plantillak, 2011ko abenduaren 31n, 58 lanpostu zeuzkan (horren barne direla Segurtasun Politikak Garatzeko Zerbitzuko lanpostuak, parkeari atxikitakoak). Aurreko urtean baino lanpostu bat gutxiago dago, beraz. Honakoak dira lanpostu horiek:

	
	Zenbat
	Maila
	Egoera

administratiboa

	Segurtasun Politikak Garatzeko Zerbitzua
	8
	
	Lanpostu huts bat

	- Zerbitzuburua
	1
	
	

	- Enpresa-ikasketen diplomaduna
	2
	B
	

	- Ingeniari tekniko industriala
	1
	B
	

	- Administraria
	2
	C
	Lanpostu huts bat

	- Administrari laguntzailea
	2
	D
	

	Bide Hezkuntza eta Segurtasunerako eta Ibilgailu Parkearen Kudeaketarako Atala
	50
	
	7 lanpostu huts

	- Atalburua
	1
	
	

	- Gidaria
	36
	C
	4 lanpostu huts

	- Gidaria
	5
	D
	

	- Ibilgailuen mantentze-lanetako teknikari ofiziala
	1
	C
	Lanpostu huts bat

	- Ibilgailuen mantentze-lanetako laguntzailea 
	2
	D
	

	- 1. mailako behargina
	3
	C
	2 lanpostu huts

	- 2. mailako behargina
	1
	D
	

	- Atezaina
	1
	E
	


“Ibilgailu-parkea” aurrekontu-proiektuari ez zitzaizkion egotzi kontratatutako langileen ordainsariak (salbu eta lanpostu hutsa betetzeko kontratatutakoen kasuan), ez eta zerbitzuak soilik parkerako ematen dituzten eta Segurtasun Politikak Garatzeko Zerbitzuko langileak direnenak ere; guztira, 430.000 euro egiten dute, eta beste aurrekontu-programa batzuetan kontabilizatu dira.

2011n, Segurtasun Politikak Garatzeko Zerbitzua berregituratu zen. Izan ere, Hezkuntza eta Bide Segurtasun Atala eta Ibilgailu Parkearen Kudeaketarako Atala batean bildu ziren, eta atalburu lanpostu bat kendu zen.

2011ko abenduaren 31n zortzi lanpostu huts zeuden. 2010ean eta 2011n ez zen izan parkeari atxikitako lanpostuen enplegu eskaintza publikorik.

Gidariek Ibilgailu-parkeko lanpostuen guztizkoaren ehuneko 71 egiten dute. 2011n, gidarien lanpostuek urtean zortzi orduko 199 lanaldi zeuzkaten, 1592 ordu guztira, Administrazioko gainerako funtzionarioen lanpostuek bezala. 

2011ko abenduaren 31n, 41 gidarietatik 33 agintariei esleituta zeuden. 

Agintariei esleitutako gidarien funtzionamendu araubidea gidari-bikoteen eta sei asteko aldien arabera antolatzen dira, honako txanda hauen arabera: bost lanegun, astelehenetik ostiralera, eta larunbata eta igandea libre; zazpi lan egun, astelehenetik igandera eta zazpi egun libre, astelehenetik igandera. Eguneko zortzi orduko lanalditik gorako orduak pilatu eta konpentsatu egiten dira, eta 199 lanaldiak bete daitezen, haien ordez egun libreak ematen dira.

Zerbitzuen prestazio efektiboak, gidatzeko denboraz eta bidaiez gainera, ibilgailua prestatu eta entregatzea eta lanpostuari dagokion eta eslei dakiokeen beste edozein zeregin biltzen ditu. 

Gidari guztiek egindako garraio zerbitzuen eguneroko parte bat aurkeztuko dute, non honako datuak jasoko baitira: data, ibilgailuaren matrikula; irteerako eta iritsierako kilometroak; hasierako eta amaierako ordua; gidariaren izena; agintariaren kargua edo garraiatutako pertsonaren izena, eta gidariak egindako gastuen izaera eta zenbatekoa (mantenu gastuak, bidesariak, aparkalekua, hotela eta beste). 

Agintariak ez diren langileen garraioei buruz gidariek betetzen dituzten parteetan bidaiaren arrazoia eta jomuga zehaztuko dira.

Agintari bati esleitutako gidarien zerbitzuak agintariaren agendaren araberakoak izanen dira, eta agintari horiexen aginduak zuzenean jasoko dituzte, guztizko baliagarritasuneko eta erabateko dedikazio absolutuko araubidean. Hori dela eta, esklusibotasun-osagarria kobratzen dute.

Agintariei esleituta ez dauden gidariak agintari ez diren langileen garraioak egiten dituzte; Justizia eta Lehendakaritza departamentuetako eta beste departamentu batzuetako jakinarazpenak eramaten dituzte eta Odol Bankuaren autobusa gidatzen dute, batez ere.

V.2. Ondasun arruntak eta zerbitzuak erostea

Ibilgailu-parkeko flotaren ondasun arrunten eta zerbitzuen gastuak, 2011n kontabilizatutakoak, 4.057.186 eurokoak izan ziren; honakoak hain zuzen ere:

	Kontzeptua
	Guztira

	Ibilgailuak alokatzea
	458.101

	Erregaiak, labaingarriak
	1.599.978

	Ibilgailuak konpondu eta mantentzea
	1.342.551

	Energia elektrikoa, ura eta gasa
	162.489

	Ibilgailuen mantentzerako laguntza teknikoa
	162.840

	Jantziak
	29.751

	Aseguruak
	269.618

	Garbiketa eta txukuntasun zerbitzuak
	25.086

	Ordezko piezak
	3.155

	Kontsumoko eta berritze-lanetarako hornigaiak
	3.617

	Ondasun arruntak eta zerbitzuak, guztira
	4.057.186


Ibilgailu-parkearen flotako erregaiak eta konponketek, guztira, ondasun arruntetan eta zerbitzuetan egindako gastuaren ehuneko 39 eta 33 egiten dute, hurrenez hurren.

Ibilgailu instituzionalen gastuek, gidarien gastuek (jantziak) eta Ibilgailu-parkearen instalazioen gastuek 635.794 euro egiten dute. Honako kontzeptuei dagozkie, nagusiki: ehuneko 26 energiari, urari eta gasari; ehuneko 23 ibilgailuen eta makineriaren konponketari, eta ehuneko 22 erregaiari. 

Barne Zuzendaritza Nagusiak modu zentralizatuan kudeatzen ditu konponketa-gastuak, mantentze-gastuak, aseguru-gastuak konponketak kudeatzeko laguntza teknikoa eta ibilgailuen alokairua. Gastu horiek ibilgailuak edo makineria atxikita zaizkien departamentu edo erakunde autonomoek ordaindu behar dituzte. Ibilgailu instituzionalak Lehendakaritzako, Administrazio Publikoetako eta Barneko Departamentuari daude atxikita.

Ondoren deskribatzen ditugu ibilgailu-parkeko flota osoak ondasun eta zerbitzuetan eginiko gastu arrunten lagin baten fiskalizazioa egin ondoren lortu diren emaitza nagusiak:

· Ibilgailuak alokatzea

2011n, ibilgailuen alokairuak, renting modalitatean, 458.101 euro egin zuen. Zenbateko hori Foruzaingoaren 66 ibilgailuri dagokie. Kontratuak 2006an, 2007an eta 2008an egin ziren, lau urteko aldi baterako, eta 2011n guztiak zeuden indarrean, alokatutako ibilgailu batzuk ematerakoan izandako atzerapenarengatik. 

Renting gastuei dagokien 83.296 euroko zenbatekoa ez zen kontabilizatu. Zenbateko hori 2007an alokatutako ibilgailuen 2011ko irailetik abendura bitarteko alokairuena da. 

· Erregaia 

Ibilgailu-parkeko flotak erregaitan eginiko gastuak 1.599.978 euro egin zuen. Zenbateko horretatik, ehuneko 9 ibilgailu instituzionalei dagokie. 

Egiaztatu dugu ibilgailuetarako A gasolioaren eta berunik gabeko 98 oktanoko gasolinaren hornidura, ibilgailu-parkeak dauzkan biltontzietarakoa, orokorrean, Kontratu Publikoei buruzko Foru Legea betez izapidetu zela. Kontratuak 2011n adjudikatu ziren, prozedura irekiaren bidez, Europar Batasunean publizitatea eginda.

Prezioen berrikuspena dela-eta, ez datoz bat baldintza administratiboen orria eta berunik gabeko 98 oktanoko gasolinaren hornidura-kontratua. 2011ko maiatzaren 20ko kontratuan adierazten da ezen “baldintza administratibo partikularren orrien arabera ez direla prezioak berrikusiko"; orri horietan, ordea, berariaz jasota dago berunik gabeko 98 oktanoko gasolinaren prezioaren zehaztapenean eskainitako prima finkoa berrikusiko dela azken hamabi hilabeteetako kontsumorako prezioen indize orokorraren bilakaeraren arabera.

· Konponketak eta haiek kudeatzeko laguntza teknikoa

Ibilgailu-parkeko ibilgailuen eta makineriaren flotaren konponketek, 2011n kontabilizatutakoek, 1.342.551 euro egin zuten. Nagusiki, honako zentro kudeatzaileei atxikitako flotaren elementuei dagozkie:

	Zentro kudeatzailea
	Konponketetan eginiko gastua
	Ehunekoa

	Foruzaingoa
	539.767
	40

	Nafarroako Larrialdietako Agentzia
	286.592
	21

	Landa Garapen, Industria, Enplegu eta Ingurumen Departamentua
	264.423
	20

	Ibilgailu Parkearen Atala (ibilgailu instituzionalak)
	151.890
	11

	Herri Lan, Garraio eta Komunikazio Departamentua
	78.967
	6

	Ikuskapen eta Zerbitzuen Zuzendaritza Nagusia
	39.777
	3


Konponketa-gastuekin batera, erregaiari dagozkion 32.180 euro kontabilizatu dira gutxienez ere.

Ibilgailu-parkeko ibilgailuen eta makineriaren flotaren mantentze-lanak eta konponketak administratzeko eta kudeatzeko 2011rako laguntza teknikoa 162.840 euroan adjudikatu zitzaion enpresa bati 2010ean. Urtez urte luzatu ahalko da laguntza tekniko hori, lau urtetan zehar.  

Adjudikazio-espedientean ez da ageri zerbitzu horren beharrari buruzko ez motibaziorik ez justifikaziorik. 

· Energia elektrikoa, ura eta gasa

“Ibilgailu-parkea” aurrekontu-proiektuari 162.486 euro egotzi zaizkio guztira, energia elektrikoaren, uraren eta gasaren kontzeptuan. Zenbateko horretatik 35.028 euro parkeko eraikinarenak dira eta gainerakoa Barne Zuzendaritza Nagusiaren parkeko instalazioez besteko egoitzei dagokie.  

· Jantziak

Jantzi-gastuek 29.751 milioi euro egin zuten 2011n; 2010ean baino ehuneko 31 gutxiago, beraz. 

Jantzien erosketa bi kontratazio espedientetan izapidetu zen, denboraldi bakoitzaren hasieran. Zenbait enpresari eskaintzak eskatu zitzaizkien: 12 enpresari neguko jantzietarako, eta sei enpresari oinetakoetarako. Hornigai horiek erosteko espedientearen izapidetzeak kontratuei buruzko legedia betetzen du, eta gastuak justifikatuta eta onetsita daude.

· Aseguruak

Ibilgailuen aseguruetan eginiko gastua 266.374 eurokoa izan zen. Nagusiki honakoei dagokie: Foruzaingoaren 264 ibilgailuri, Nafarroako Larrialdi Agentziaren 158 ibilgailuri eta Landa Garapen, Industria, Enplegu eta Ingurumen Departamentuaren 198 ibilgailuri. Guztizko gastuaren ehuneko 31, 24 eta 20 egiten dute hurrenez hurren.

Ibilgailu-parkeko flotaren ibilgailuen aseguruak Europar Batasuneko atalasetik gorako prozedura irekiaren bitartez adjudikatu ziren, 94.652 euroan, BEZik gabe, 2011ko abuzturen 1etik abenduaren 31ra bitarteko aldi baterako. Aldi hori hiru urtez luzatu ahalko da, lizitazio-prezioaren gaineko ehuneko 27,82ko beherapenarekin.  

Kontratazio horren espedientea, adjudikazioa eta exekuzioa kontratuei buruzko legediaren arabera egin ziren. 

Aseguruak kontabilizatu ziren ibilgailuak atxikita zaizkien departamentuen kontusailetan, adjudikazio-zenbatekoaren arabera, eta alde batzuk badaude departamentu bakoitzean aseguratutako ibilgailuei legozkiekeen gastu errealarekin alderatuta; halere, horrek ez du eraginik abuztuaren 1etik abenduaren 31ra bitarteko aldirako aseguru-gastuaren guztizko zenbatekoan.

Aseguru-primaren batez besteko gastua 200 eurokoa da ibilgailuentzat eta atoientzat, 450 eurokoa kamioientzat eta 700 eurokoa motozikletentzat.

· Garbiketa eta txukuntasun zerbitzuak

Cordovillako Barne Zuzendaritza Nagusiaren instalazioen garbiketa-gastuei dagozkien, bertan dago eta ibilgailu-parkea. 25.086 euro egin zuten 2011n. Konprobatu dugu gastua bat datorrela 2008an adjudikatutako kontratuan ezarritakoarekin eta kasuko fakturetan egiaztatuta dagoela.

· Lokomozioa eta bidaia-gastuak

Ibilgailu-parkearen mantenu, hotel, aparkaleku, bidesari eta abarrekoak bezalako gastuak 69.293 eurokoak izan ziren 2011n. Nabarmentzekoak dira mantenu-gastuak eta hoteletako egonaldiak, zeinek guztizko gastuaren ehuneko 68 eta 27 egiten baitute hurrenez hurren. 

Barne Zuzendaritza Nagusiari esleitutako kontusail batean kontabilizatzen dira, eta ez zitzaizkion egotzi ibilgailu-parkearen aurrekontu-proiektuari, 2010ean jarraitutako irizpideaz bestera.

12 gidarik egin zuten gastuaren ehuneko 56. Urtean, bakoitzak 2.000 et 7.000 euro bitarteko gastua egin zuen. Mantenu gastuen ehuneko 64 Iruñeko jatetxetan egin dira, eta batez besteko gastua 19 eurokoa izan da.

Gastu horiek, oro har, justifikatuta eta gidariak aurkeztutako zerbitzu-parteekin erkatuta daude.

V.3. Inbertsioak

Ibilgailu-parkeko inbertsioak 713.799 eurokoak izan ziren. Zenbateko horretatik, 705.504 euro 46 ibilgailuren erosketari dagozkio. Ibilgailu horietatik 26 Foruzaingorako erosi ziren, renting kontratuak mugaegunera iritsi zirenean.

17 ibilgailuren erosketa hartzen duen lagin bat fiskalizatu dugu (390.758 euro egiten du erosketa horrek), bai eta renting bidez alokatuta zeuden 26 ibilgailuren erosketa ere (167.930 euroan erosi ziren). 

Ibilgailuen erosketa Ekonomia eta Ogasun Departamentuaren Ondare Zerbitzuaren bitartez izapidetzen da, eta aginduzkoa da ibilgailu-parkeko organo kudeatzaileek aldeko txostena eman izatea; txosten horretan, izan ere, ebatziko da ea erosketa komenigarria den ala ez, eta hornidura-modalitatea zehaztuko da. 

Ibilgailuen erosketa Ekonomia eta Ogasun Ministerioaren Estatuko Ondarearen Zuzendaritza Nagusiaren Erosketa-zentralaren bitartez gauzatzen da, Foru Administrazioa 2006ko urriaren 6tik hari atxikita baitago. 

Renting modalitatearen bitartez alokatuta zeuden ibilgailuen erosketa publizitaterik gabeko prozedura negoziatuaren bitartez izapidetu zen. Prozedura hori justifikatuta dago Kontratu Publikoei buruzko ekainaren 9ko 6/2006 Foru Legeko 73.1.b artikuluan, non finkatzen baita arrazoi teknikoak tarteko kontratua soilik enpresaburu jakin bati eman ahal zaiola. 

Eginiko fiskalizazioaren ondorioztapen nagusiak dira ezen, orokorrean, ibilgailuen erosketa aplikatzekoa den legediaren arabera izapidetu dela eta gastuak zuzen onetsi, justifikatu eta kontabilizatu direla, honako salbuespen hauekin:

· Su-itzaltze eta Salbamendu Zerbitzurako lur orotako hiru ibilgailuen erosketa –guztira 104.400 euro egiten duena– ez zen Ondare Zerbitzuaren bitartez izapidetu; erosketa egiteko, gainera, ez zen, ezta ere, Ekonomia eta Ogasun Ministerioaren Erosketa-zentralera jo, eta ez dago jasota Ibilgailu-parkeak haiek erosteko aldeko txostena eman zuenik. Ibilgailuak Nafarroako Larrialdietarako Agentziak erosi zituen.

· Landa Garapeneko Departamentuko Abeltzaintza Zerbitzurako ibilgailu bat erosteko Ondare Zerbitzuak izapidetutako espedientean, ez dago jasota, ezta ere, ibilgailu-parkearen aginduzko txostena. Erosketa 12.936 eurokoa izan zen.

· Tuterako Ospitalerako 12.817 euroan erositako ibilgailua ibilgailu instituzionalak erosteko kontusailean kontabilizatu zen, Ospitaleko kontusail batetik transferitutako kredituarekin.

2008tik 2011ra bitarteko aldian, 125 ibilgailu eta makina erosi dira, eta haien kostua 5.051.714 eurokoa izan da guztira. 

	Urtea
	Kopurua
	Zenbatekoa

	2008
	54
	2.854.953

	2009
	14
	690.004

	2010
	11
	801.253

	2011
	46
	705.504

	Guztira
	125
	5.051.714


2011n, renting bidez alokatuta zeuden 26 ibilgailuez gainera, beste bi ibilgailu erosi ziren Foruzaingorako; hamar, Landa Garapen, Industria, Enplegu eta Ingurumen Departamenturako; zazpi, Nafarroako Larrialdietarako Agentziarako, eta bat Tuterako Ospitalerako.

Inbentarioa

Egiaztatu dugu Nafarroako Gobernuaren eta haren erakunde autonomoen ibilgailuen eta makineriaren flotari buruzko inbentario bat badagoela, eta bertan, elementu bakoitzerako honakoak daude adierazita: ibilgailua edo makina zein preziotan erosi zen (ez kasu guztietan) eta noiz erosi zen, haren ezaugarri teknikoak eta ekipamendua, eta beste informazio batzuk.

Ibilgailu-parkearen flotako ibilgailu eta makina guztiak baloratuta ez daudenez, garraio-elementuei dagokien balantzeko 25.198.385 euroko saldoak ez du euskarririk inbentarioan.

Inbentarioan, baja emandako elementu guztiak ageri dira, eta berariaz adierazten da egoera horretan daudela. 

489 turismo-ibilgailuen ehuneko 40 inguruk 10 urte baino gehiago dauzkate. 

V.4. Ibilgailu-parkearen kudeaketa

Atal honetan, ibilgailu-parkeari esleitutako eginkizun batzuen kudeaketa aztertuko dugu, eta haren jardueraren adierazleak erakutsiko ditugu. Halaber, txosten honetako aurreko ataletan deskribatutako ondorioak garatuko ditugu. 

· Agintariak eta langileak garraiatzea. 

2011n, lehenengo hiruhilekoan auto ofiziala izateko eskubidea zuten 22 agintarietatik eta bigarren hiruhilekoan eskubidea zuten 19 agintarietatik, 15 agintarik eta 13 agintarik, hurrenez hurren, modu iraunkorrean zeukaten esleituta ibilgailua eta gidaria. 

Honakoak dira auto ofiziala izateko eskubidea duten 19 agintariak: gobernuko lehendakaria eta haren zortzi kontseilariak; gobernuko hiru lehendakari ohiak; Parlamentuko, Nafarroako Kontseiluko, Nafarroako Auzitegi Nagusiko eta Kontuen Ganberako lehendakariak, arartekoa, fiskal nagusia eta Barne zuzendari nagusia. 

Auto ofiziala izateko eskubidea duten Gobernuko hiru lehendakari ohiek ez dute gidaria esleituta.

Zuzendari nagusiei, erakunde autonomoetako zuzendari kudeatzaileei, zerbitzuburuei eta bestelako langileei ibilgailua eta gidaria ematen zaie eskatzen baldin badute eta aukeran ibilgailurik badago, jarduera ofizial jakin batzuetarako bidaiak egiteko eta protokolo izaera edo aparteko izaera duten beste batzuetarako.

Gidarien guztizko zerbitzuak
Honakoak izan ziren gidariek 2011n egin zituzten zerbitzuak:

	
	Agintariei esleitutako gidariak
	Agintariei esleituta ez dauden gidariak
	Zerbitzuak,

guztira

	Agintariak eramateko zerbitzuak 
	4.887
	12
	4.899

	
	
	
	

	Beste langile batzuk eramateko zerbitzuak
	223
	195
	418

	
	
	
	

	Parkeko instalazioetan egondako egunak
	739
	476
	1.215

	
	
	
	

	Tutera

Posta

Gorabeherak

Odol bankua

Justizia

Hezkuntza

Modernizazioaren eta Administrazio Elektronikoaren Zuzendaritza Nagusia
	9

16

3

8

3

6
	239

246

139

495

10

124
	9

255

249

147

498

16

124

	Bestelako zerbitzuak, guztira
	45
	1.253
	1.298

	Parkeko zerbitzu guztiak, 2011n
	5.894
	1.936
	7.830


Oharra: Zerbitzuak, oro har, lanaldiei edo lanegun efektiboei dagozkie.
Agintariei esleitutako gidariek 5.894 zerbitzu egin zituzten 2011n; gidari bakoitzeko 180 zerbitzu, batez beste. Ehuneko 83 agintariak eramateko zerbitzuak izan ziren; ehuneko lau, beste langile batzuk eramatekoak izan ziren; ehuneko hamabi ibilgailu-parkeko egoitzetan emandako lanegunak izan ziren, eta gainerako ehuneko bata, azkenik, bestelako zerbitzuen artean banatzen da.

Agintariei esleituta ez zeuden gidariek guztira 1.936 zerbitzu edo lanaldi efektibo egin zituzten; 189 zerbitzu gidari bakoitzeko, batez beste. Ehuneko 26 Justiziarako eginiko zerbitzuei dagozkie; ehuneko 25 ibilgailu-parkeko instalazioetako jardunaldiei; ehuneko 13 gorabeherei erantzutekoak izan ziren; ehuneko 12 posta zerbitzuetarako izan ziren; ehuneko 10 langileak eramatekoak izan ziren; ehuneko zazpi Odol-bankurako izan ziren; ehuneko sei Modernizazioaren eta Administrazio Elektronikoaren Zuzendaritza Nagusiari eginiko zerbitzuak izan ziren, eta gainerako ehuneko bata agintariekin eginiko bidaiak eta Hezkuntzako zerbitzuak izan ziren.

2011n, batez beste, plantillako gidarietatik 4 eta 5 bitarte ibilgailu-parkeko egoitzetan egon ziren, aurrez inongo zerbitzurik esleituta eduki gabe. Sor zitezkeen ezustekoei erantzuteko egon ziren. 

Gidariak eginiko txanda eta zerbitzuen jarraipena eta kontrola egiteko prozedurak ezari dira, salbu eta agintariak eramateko zerbitzuen kasuan, halakoetan gidaria zuzenean agintariaren menpekoa baita. 

Agintariak eta langileak eramateko zerbitzuak
2011n, honakoa izan zen zerbitzuen batez besteko kopurua:

	
	Batez besteko

kopurua
	Gutxienekoa 
	Gehienekoa

	Agintariak eramateko zerbitzuak
	318,14
	128
	346

	Agintari bati esleitutako gidariaren zerbitzuak

    - Agintariak eramateko

    - Bestelako langileak eramateko
	149,59

6,83
	
	

	Agintari bati esleituta ez dauden gidariaren zerbitzuak

    - Bestelako langileak eramateko
	19
	
	


Agintari bakoitza, batez beste, 318,14 egunetan ibili zen auto ofizialean 2011n; egun horietatik 343 asteburuetako egunak eta jai-egunak ziren.

2011n, batez beste, 32,67 gidari egon ziren agintariei esleituta. Baldin eta auto ofiziala, gidariarekin, erabiltzeko eskubidea zuten 19 agintariek ibilgailua urteko 365 egunetan erabiliko balute, 34,85 gidari beharko lirateke.

· Konponketa-lanak 

Ibilgailuen konponketa- eta mantentze-lanak kanpoko enpresa batek kudeatzen ditu, urteko 162.840 euroko prezioaren truke. Ez dira ebaluatu zerbitzu hori zuzenean, bitarteko berekiekin, emateko edo zerbitzuaren prestazioa kanpoan kontratatzeko dauden aukera ezberdinak, bi kudeaketa formula horien efizientzia eta ekonomia konparatuta.

Enpresak, beste eginkizun batzuen artean, honakoak kudeatzen ditu: gisa guztietako errebisioak, matxura mekaniko zein elektrikoen konponketak, txapa eta pinturako konponketak eta gurpil-aldaketak; tailerretako aurrekontuak aztertzen ditu, tailerren fakturak jaso, erregistratu eta ordaintzen ditu eta erreklamazioak artatzen ditu, besteak beste.

Behin ibilgailuaren gidariak edo erabiltzaileak enpresa kudeatzaileari matxuraren edo egin beharreko mantentze-lanaren berri eman ondoren, enpresak esaten dio zein tailerretara eraman behar duen ibilgailua.  Tailerrak konponketaren aurrekontua egiten du eta enpresa kudeatzaileak aurrekontu horri baiezkoa ematen dio baimen-agindu baten bitartez.

2011n, 1.364.601 gastatu ziren 3.474 konponketa-lanetan, 157 tailerretan. Enpresa kudeatzaileak 21 tailerretara bidali zituen egindako konponketa-lan guztien ehuneko 62. Konponketa horiek, guztizko gastuaren ehuneko 68 egiten dute. 21 tailer horietako bakoitzak 19.000 eta 180.000 euro bitarteko zenbatekoak fakturatu zituen. Administrazioak ez ditu zerbitzu horiek kontratatzen. Tailerrek enpresa kudeatzaileari fakturatzen dizkio zerbitzuak, eta enpresa horrek fakturak jaso eta ordaintzen ditu. Hamabostean behin, faktura horiek Ibilgailu Parkearen Atalari igortzen dizkio, tailerrei ordaindutako gastuak ordain ditzan.

Kontratatutako enpresak konponketa-lanak kudeatzeagatik kobratutakoa, 2011n, 46,87 euro izan zen konponketa-lan bakoitzeko.

Administrazioak bere tailerra badauka, bi mekanikarirekin. Mekanikari horiek Foruzaingoaren ibilgailuen konponketa-lan txikiak egiten dituzte. Ibilgailuetarako bi jasogailu, konpresore bat eta orekatzaile bat badauzkate.

Hona ibilgailuen konponketa-lanaren jarduerari buruzko adierazle batzuk:

	
	Ibilgailu instituzionalak
	Gainerako ibilgailuak

	Zenbat ibilgailu konpondu diren
	52
	684

	Zenbat ibilgailu konpondu diren, kostuarekin
	52
	653

	Konponketa-lan guztiak 
	267
	3.207

	Konponketa-lanen kopuruak,  kostuarekin
	264
	2.870

	Konponketa-lanen zenbatekoa
	154.267
	1.210.334

	
	
	

	Konponketa-lanen batez besteko kostua
	584,34
	421,72

	Konponketa-lanen kostua ibilgailu bakoitzeko
	2.966,67
	1.853,50

	Ibilgailu bakoitzeko konponketa-lan kopurua
	5,13
	4,69


Konponketa-lan guztiek gasturik ez izateko arrazoia tailerrek emandako bermea da. Bestalde, renting bidez eskuratutako ibilgailuen konponketa-lanak jabeak ordaintzen ditu, gurpil-aldaketa kenduta, urteko seigarrenetik aurrera. 

Ibilgailu instituzionalei dagokienez, konponketa-lanaren batez besteko kostua 584,34 eurokoa da eta ibilgailu bakoitzeko batez besteko kostua, berriz, 2.966,67 eurokoa. Zenbateko horiek flotako gainerako autoena baino handiagoak dira.

2011n gutira eginiko konponketa-lanetatik ehuneko 75 ibilgailu bakoitzeko 400 eurotik beherakoak izan ziren eta konponketa-lanen ehuneko 28 egin zuten; ehuneko 21ek 400 eta 1.500 euro bitarteko kostua izan zuten ibilgailu bakoitzeko, eta guztizko gastuaren ehuneko 41 egin zuten; eta, gainerakoak, konponketa-lanen ehuneko laua, ibilgailu bakoitzeko 1.500 eurotik gorakoak izan ziren, eta konponketa-lanen guztizkoaren ehuneko 31 egin zuten.

Egiaztatu dugu, ibilgailu-lagin bat hartuta, 2011n eginiko konponketa-lanen gastuak ez zuela gainditzen urte horretan ibilgailu bakoitzak zeukan salmenta-balioa.

· Erregaia

Erregaian egindako guztizko gastua 1.599.978 eurokoa izan zen 2011n. Ehuneko 44 ibilgailu-parkeko hornigailuetan hartutako erregaiari zegokion, eta gainerako ia guztia itundutako hornigaietan hartutakoari. Hornigailu berekietan hartutako erregaiaren gastuak ehuneko 81 egiten du ibilgailu instituzionalen kasuan, eta ehuneko 39, berriz, flotako gainerako ibilgailuen kasuan.

Prozedura informatizatuak ezarri dira eta ezartzen ari dira erositako erregaia eta ibilgailu bakoitzak hornigailu berekietan kontsumitutako erregaia kontrolatzeko. 

Ibilgailu-parkeko ibilgailuek erregaia har dezakete alta emanda dauden eta zerbitzu hori eman ahal izatea eskatua duten Nafarroako hornigailu guztietan. Hornitzaile horiek erregaia ematen duten bakoitzean bete behar dituzten baldintzek eta agiri-betebeharrek bermatzen dute, oro har, hartutako erregaiaren gaineko kontrola. 

Nafarroatik kanpoko hornigailuetan hartutako erregaia ez da iristen 2011n ehuneko 0,5 izatera, eta justifikatu beharreko ordainketa gisa ordaintzen dira.

2011n, 2.519 eurokoa izan zen ibilgailu instituzionalek erregaian eginiko betez besteko gastua.

VI. Gomendioak

Atal honetan jasotzen dira ganbera honek egin dituen gomendioak, ibilgailu-parkeak ematen dituen zerbitzuak hobeki kudeatzeko.

· Behar diren kudeaketa-mekanismoak ezartzea, bermatze aldera ibilgailu-parkean eskuragarri dauden baliabideak efizientziaz eta eraginkortasunaz erabiltzen direla.

· Agintariei txoferrak atxikitzea modu ezin hobe, egoki eta proportzionatuan, efizientziari eta eraginkortasunari dagokienez, agintarien beharrizan ofizialak artatzeari begira.

· Konponketa-lanak kudeatzeko zerbitzuak emateari eta ibilgailuak alokatu edo erosteari dagokienez, dauden aukera ezberdinak ebaluatzea, eta horri buruzko erabakiak ekonomia eta efizientzia irizpideen arabera hartzea.

· Ibilgailu guztien eskuratzea izapidetzea ezarritako prozeduran exijitzen diren betekizunak betez.

· Inbentarioa osatzea ibilgailu-parkeko ibilgailu eta makina guztien balorazioarekin eta gaurkotzearekin.

· Helburu zehatz eta kuantifikatuak finkatzea, aurreikusitako emaitzei dagokienez, eta, halaber, haiek neurtzeko adierazleak finkatzea. Proposatutako helburuen betetze-mailaren jarraipen sistematikoa egitea.

· Ibilgailuak eta makineria atxikitzen zaizkien departamentuak inplikatzea eta haiekin koordinatzea Ibilgailu Parkearen Atalak modu zentralizatuan izapidetzen dituen gastuen kudeaketan.

· Ibilgailu-parkeari dagokion aurrekontu-proiektuan kontabilizatzea parkeari egoztekoak zaizkion gastuak.

Txosten hau, indarrean dagoen araudiak ezarritako izapideak bete ondoren, Mª Asunción Olaechea Estanga auditore andreak proposatuta egin da, bera izan baita lan honen arduraduna.

Iruñean, 2012ko azaroaren 6an

Lehendakaria: Helio Robleda Cabezas 

